
МЕЧЫСЛАЎ ЭДВАРДАВІЧ ЧАСНОЎСКІ
(18.05.1948—17.10.2021)

17 кастрычніка 2021 г. пайшоў з жыцця прафесар кафедры міжнародных адносін факуль-
тэта міжнародных адносін Беларускага дзяржаўнага ўніверсітэта доктар гістарычных навук 
Мечыслаў Эдвардавіч Часноўскі. Смерць забрала ад нас выдатную асобу, удумлівага даследчыка, 
таленавітага кіраўніка, неардынарнага педагога і настаўніка. Большая частка актыўнага жыц-
ця Мечыслава Эдвардавіча была звязаная з БДУ, дзе апошнім часам ён узначальваў кафедру 
міжнародных адносін факультэта міжнародных адносін.

М. Э. Часноўскі нарадзіўся 18 мая 1948 г. у вёсцы Коцеўшчына Валожынскага раёна 
Мінскай вобласці ў шматдзетнай сялянскай сям’і. Пасля заканчэння сярэдняй школы працаваў 
настаўнікам фізічнай культуры васьмігадовай школы Валожынскага раёна. У 1967—1972 гг. 
вучыўся на гістарычным факультэце БДУ, пасля заканчэння якога служыў у арміі камандзірам 
мотастралковага ўзвода. З 1975 г. М. Э. Часноўскі працаваў на гістарычным факультэце БДУ вы-
кладчыкам і дацэнтам кафедры гісторыі СССР. У 1983 г. абараніў кандыдацкую дысертацыю на 
тэму «Общественно-политическая активность трудящихся западных областей БССР в годы со-
циалистических преобразований (1944—1950 гг.)». У 1985—1993 гг. працаваў намеснікам дэкана 
гістарычнага факультэта, дэканам факультэта павышэння кваліфікацыі БДУ, займаў выбарную 
пасаду намесніка сакратара партыйнага камітэта з правамі райкома БДУ імя У. І. Леніна. 

Пасля набыцця Беларуссю незалежнасці Мечыслаў Эдвардавіч аказаўся ў шэрагу першых, 
чый досвед, веды, патрыятызм і валоданне польскай мовай былі запатрабаваныя дыплама-
тычнай службай нашай дзяржавы. У 1993—1996 гг. ён працаваў у Міністэрстве замежных спраў 
саветнікам, саветнікам-пасланнікам і павераным у справах Рэспублікі Беларусь у Рэспубліцы 
Польшча. На гэтых адказных пасадах беларускі дыпламат зрабіў важкі ўклад у фарміраванне і 
развіццё беларуска-польскіх добрасуседскіх адносін. Пасля заканчэння замежнай камандзіроўкі 
ў Польшчы Мечыслаў Эдвардавіч меў магчымасць працягнуць працу ў цэнтральным апараце 
беларускага Міністэрства замежных спраў, але аддаў перавагу абранаму ім раней шляху выкладчыка 
і вучонага. З верасня 1996 г. ён працаваў дацэнтам, намеснікам дэкана факультэта міжнародных 
адносін БДУ, з 2001 г. прафесарам кафедры міжнародных адносін. У 2000 г. абараніў доктар-
скую дысертацыю на тэму «Сістэмныя пераўтварэнні ў Рэспубліцы Польшча (1989—1999 гг.)» па 
спецыяльнасцях «Усеагульная гісторыя» і «Гісторыя міжнародных адносін і знешняй палітыкі». 
У наступны год ВАК Рэспублікі Беларусь прысудзіў яму вучоную ступень доктара гістарычных навук, 
у 2003 г. прысвоіў вучонае званне прафесара па спецыяльнасці «Гісторыя». У 2002—2014 гг. 
М. Э. Часноўскі працаваў рэктарам Брэсцкага дзяржаўнага ўніверсітэта імя А. С. Пушкіна, дзе 
шмат зрабіў для ўмацавання і развіцця гэтага навукова-адукацыйнага цэнтра заходняга рэгіёна 
нашай краіны. У маі 2014 г. ён вярнуўся ў БДУ на пасаду прафесара кафедры міжнародных 
адносін. З верасня 2015 г. працаваў яе загадчыкам. У верасні 2021 г. па ўласным жаданні ён быў 
вызвалены ад абавязкаў загадчыка і перайшоў на пасаду прафесара кафедры.

Мечыслаў Эдвардавіч — вядомы даследчык сучаснай гісторыі Польшчы і міжнародных адносін 
у Цэнтральнай і Усходняй Еўропе. Аўтар больш за 150 навуковых прац, у тым ліку манаграфій і 
вучэбна-метадычных дапаможнікаў. М. Э. Часноўскі глыбока і ўсебакова прааналізаваў транс-
фармацыю польскага грамадства і дзяржавы ў напрамку да дэмакратычнай сістэмы і рын-
кавай эканомікі, паказаў пераарыентацыю знешняй палітыкі Польшчы ад сацыялістычнага 
блоку да еўраатлантычнага свету. Яго манаграфія «Сістэмныя пераўтварэнні ў Рэспубліцы Поль-
шча (1989—1999 гг.)», выдадзеная ў 2000 г., як і абароненая доктарская дысертацыя, адкрылі 
новы для беларускай гістарычнай і палітычнай навук напрамак па даследаванні транзіталогіі 
постсацыялістычных краін. Гэты напрамак прафесар М. Э. Часноўскі развіў і паглыбіў у навучаль-
ных дапаможніках, прысвечаных унутраным і знешнім аспектам пераходных працэсаў у краінах 
Сярэдняй Еўропы ў 1990—2014 гг. Напрыканцы жыцця ён звярнуўся да распрацоўкі фундамен-
тальных праблем геапалітыкі і геастратэгіі, чытаў асноўны курс па гэтай вучэбнай дысцыпліне. 
У сваё апошняе лета Мечыслаў Эдвардавіч закончыў працу над навучальным дапаможнікам 
«Асновы геапалітыкі і геастратэгіі», які ў верасні 2021 г. быў рэкамендаваны да друку вучоным 
саветам факультэта міжнародных адносін. Аднак выхаду гэтай выдатнай працы ў свет аўтар не 
дачакаўся. Вучоны актыўна займаўся даследаваннем знешняй палітыкі Рэспублікі Беларусь і 
двухбаковых беларуска-польскіх і беларуска-расійскіх адносін. У яго артыкулах прадстаўлена 
ўзважаная і збалансаваная карціна складаных, часам супярэчлівых адносін Беларусі з усходнім 
і заходнім суседзямі, якія наша дзяржава імкнулася падтрымліваць на аснове сваіх нацыянальных 
інтарэсаў. Развіваючы даўнія традыцыі беларускай паланістыкі, М. Э. Часноўскі ўнёс важкі ўклад 
у яе станаўленне як асобнай навуковай школы ў айчыннай гістарыяграфіі.

Мечыслаў Эдвардавіч Часноўскі пакінуў свой глыбокі след у развіцці сістэмы вышэй-
шай адукацыі Рэспублікі Беларусь. Ён уваходзіў у склад дзяржаўнай камісіі па падрыхтоўцы 
падручнікаў і вучэбных дапаможнікаў па гісторыі, спецыялізаванага савета па абароне доктарскіх 
і кандыдацкіх дысертацый пры БДУ, узначальваў экспертны савет ВАК па гістарычных навуках. 

Дасягненні і праблемы ў падрыхтоўцы навуковых кадраў вышэйшай кваліфікацыі (дактароў 
і кандыдатаў па гістарычных навуках) адлюстраваныя ім у шэрагу глыбокіх аналітычных 
публікацый. 

Багаты досвед дыпламата і дзяржаўнага служачага М. Э. Часноўскі с поспехам выкарыстоўваў 
у працы па кіраўніцтву кафедрай міжнародных адносін. Дзякуючы яго намаганням прайшлі 
такія значныя змены ў навучальным працэсе, як пераход на новыя вучэбныя планы і прагра-
мы, адкрыццё магістратуры, у тым ліку англамоўнай, перапрафіляванне і адкрыццё новых ву-
чэбных спецыяльнасцей, арганізацыя вучэбнай і вытворчай практыкі студэнтаў, пашырэнне 
падрыхтоўкі аспірантаў, асабліва з ліку замежных грамадзян, развіццё замежных навуковых і 
адукацыйных праграм, выданне вучэбнай літаратуры. Ва ўсіх гэтых справах загадчык кафедры 
паказваў прыклад добрасумленнага, высокапрафесіянальнага і без перабольшання самаахвяр-
нага служэння Айчыне. Яго вызначалі высокая працаздольнасць, дысцыплінаванасць, патраба-
вальнасць да сябе, сваіх калег і падначаленых, якія ўраўнаважваліся і дапаўняліся пільнай увагай 
і клопатам пра іх здароўе, дабрабыт і прафесійны рост, энергіяй і ініцыятыўнасцю. 

Мечыслаў Эдвардавіч быў выдатным педагогам. Ён працаваў у сельскіх школах на Валожын-
шчыне, ва ўзброенных сілах, у Мінскім энергетычным тэхнікуме, на гістарычным факультэ-
це і факультэце павышэння кваліфікацыі БДУ, у Брэсцкім універсітэце. У поўнай меры яго ву-
чэбна-метадычнае майстэрства раскрылася на факультэце міжнародных адносін, дзе ён быў 
ініцыятарам стварэння творчага аб’яднання «СТАРТ» (Студэнцкае таварыства «Актыўныя. Ра-
шучыя. Творчыя»), якое разам з кафедрай міжнародных адносін штогод праводзіла на факльтэ-
це навукова-пазнавальную віктарыну «Хто хоча стаць дыпламатам», якая стала важнай формай 
актывізацыі вучэбнай і навуковай працы студэнтаў.

Адносіны прафесара М. Э. Часноўскага да студэнтаў могут быць пакладзены ў аснову но-
вых прынцыпаў узаемаадносін паміж выкладчыкамі, адміністрацыяй вышэйшых навучаль-
ных устаноў і студэнтамі, якія фарміруюць этыку і педагогіку вышэйшай школы. У сваіх 
публічных выступленнях і гутарках з калегамі ён нязменна падкрэсліваў, што галоўная асоба 
ва ўніверсітэце — гэта студэнт, вакол якога павінна быць арганізавана ўся сістэма навучан-
ня. Сваім добрым, роўным, уважлівым і патрабавальным стаўленнем да студэнтаў Мечыслаў 
Эдвардавіч заслужыў іх шчырую павагу і любоў. А калегі па кафедры, факультэце, універсітэце 
і за яго межамі заўсёды маглі разлічваць на яго падтрымку словам і справай і слушную параду.

Адыход у вечнасць Мечыслава Часноўскага — гэта цяжкая страта для яго сям’і, родных і 
блізкіх, як і для беларускай вышэйшай школы і гістарычнай навукі. У памяці тых, хто доўгія 
гады працаваў побач з ім, Мечыслаў Эдвардавіч застанецца як чалавек, які заўсёды быў на сваім 
месцы, з’яўляючыся ўзорам выканання сваёй высокай прафесійнай і грамадскай місіі. Светлы 
вобраз М. Э. Часноўскага застанецца ў нашых сэрцах. 

